2025/2026 ўқув йилидан бошлаб ОТМларда босқичма-босқич дуал таълим жорий этилади.

Дуал таълим қандай тизим? Дуал таълим тизимидан таълимнинг қайси бўғинларида фойдаланиш мумкин, таълим соҳасига “дуал таълим” тушунчасининг кириб келишига нима сабаб бўлди?
Анъанавий таълим шаклида ўқувчи/талаба олий ёки профессионал таълим муассасасида назарий билимларни кўпроқ эгаллаб, амалиёт қисмини жуда оз соатларда корхона ва ташкилотларда ўтайди. Ишлаб чиқариш, саноат ва хизмат кўрсатиш соҳаларида ишчи касб ва мутахассисликларга бўлган эҳтиёж жуда юқори кўрсаткичларни ташкил этади.
Ривожланган мамлакатларнинг таълим тизими ўрганилиб, замонавий технологиялар ва дастгоҳларда ўқиш билан бир вақтда корхона, ташкилотларда иш фаолиятини олиб бориш имкониятини берувчи дуал таълим шакли Ўзбекистон таълим тизимига киритилди.
“Дуал” сўзи лотин тилидан олинган бўлиб, бирор нарсанинг икки қисмга тааллуқлилиги, иккита нарсани ифодаловчи, икки қисмдан иборат, деган маъноларни билдиради.
Дуал таълим – ўқувчи/талабага таълимни ўз йўналишига мос ташкилотда меҳнат қилиш билан бирга олиб бориш имкониятини берувчи тизимдир. Бунда ёшлар 2-3 кун таълим муассасасида назарий билимларни ва 3-4 кун корхона ва ташкилотларда ҳақиқий иш жараёнларида амалий кўникмаларни эгаллайди, дуал таълим шаклида таҳсил олаётган ўқувчи/талаба корхона ва ташкилотларда ишга қабул қилинганда уларга корхона томонидан устоз бириктирилади ва ойлик маоши тўланади. 
Бугунги кунда ушбу тизим Германия, Австрия, Швейцария ва Корея Республикаси каби мамлакатларда иқтисодиётни ривожлантиришда жуда катта ўринга эга.
Ўзбекистон Республикаси Президентининг “Камбағалликни қисқартиришда тадбиркорлик субъектлари билан ўзаро манфаатли ҳамкорлик ўрнатишга қаратилган чора-тадбирлар туғрисида” 2023 йил 12 июлдаги ПФ-93-сон Фармони ижросини таъминлаш юзасидан Ўзбекистон Республикаси Вазирлар Мадкамаси 2025 йил 16-январдаги 14-сонли “Олий таълим тизимида дуал таълимни ташкил этиш чора-тадбирлари тўғрисида” ги қарори тасдиқланди. Ушбу қарорнинг иловаси билан “Олий таълим тизимида дуал таълимни ташкил этиш тартиби тугрисида” ги низом тасдиқланди.
  Дуал таълимнинг асосий мақсади талабаларнинг назарий билимларини мустаҳкамлаш, таълим олаётган таълим йўналиши (мутахассислиги) бўйича амалий кўникмаларни шакллантириш, талабалар учун ташкилий-ҳуқуқий шаклидан қатъий назар, корхоналарда ишлаб чиқариш (шунингдек, ташкилий-бошқарув) фаолиятига оид тажрибаларни ўрганишни ташкил этиш,  касбий ва ижодий қизиқишларини ривожлантириш, битирувчиларнинг замонавий техника ва технологиялар билан ишлаши учун зарур амалий кўикма ва малакаларга эга бўлишини таъминлаш, олий таълим ташкилоти ва корхонада ўқитиш, шунингдек, олий таълим ташкилотининг ўқув жараёнига янги ўқитиш технологияларини жорий этиш орқали талабаларнинг рақобатбардошлигини оширишдан иборат бўлади.
Дуал таълимнинг асосий вазифалари меҳнат бозори эҳтиёжларига, иқтисодиёт тармоқларини ва ривожланиш истиқболларига мос равишда мутахассислар тайёрлаш, ижтимоий шерикликни такомиллаштириш, олий таълим	ташкилотининг	таълим	дастурлари мазмуни ва тузилмасининг мобиллигини таъминлаш, ишлаб чиқариш шароитидаги касбий тажрибани ўргатиш учун талабаларга етарли шароит яратиш, талабаларга ўқиш ва ишлаш имкониятларини яратишдан иборат бўлади.
Дуал таълимда қуйидаги тушунчалар ишлатилади:
дуал таълим — назарий қисми олий таълим ташкилотида, амалий қисми эса корхонада (иш жойида) ўтказиладиган таълим жараёни;
дуал таълим дастури — олий таълим ташкилоти ва корхонада талабанинг муайян таълим йўналиши (мутахассислик) бўйича билим олиши ҳамда унинг касбий билим ва кўникмаларини шакллантиришга қаратилган ўқув режаси, ўқув дастур (модул)лари, ўқув ва ишлаб чиқариш амалиёти дастурларидан иборат хужжатлар тўплами;
дуал таълим асосида ўқитиш — талабалар ўқув машғулотларини бир ҳафтада, қоида тариқасида, камида икки кун таълим дастурининг назарий қисмини олий таълим ташкилотида, қолган кунлари ишлаб чиқариш билан боглиқ амалий қисмларини корхонада ўтказишларини назарда тутувчи ўқитиш усули;
 “Касб эгаси” дуал таълим тизими — назарий қисми олий таълим ташкилотида, амалий қисми эса йўлланма асосида иш жойида ўтказиладиган ҳамда корхона томонидан иш ҳаққи тўланадиган таълим жараёни;
ўқув режаси — ўқув жараёнининг барча таркибий қисмлари ва ўқитиладиган ўқув фанларининг соатлари миқдори, кетма-кетлиги, ўқув жараёни жадвали ва тингловчиларни аттестациядан ўтказиш муддатларини белгилайдиган  ҳужжат;
корхона (ташкилот) — олий таълим ташкилоти билан дуал таълим асосида кадрлар тайёрлаш бўйича шартнома тузган юридик шахс;
иш жойи — дуал таълимда талабага корхонанинг ички тартиб-қоидалари, тегишли вазифалари ҳамда таълим дастурларига мувофиқ амалий  кўникма ва малакаларни эгаллаш учун белгиланган иш ўрни;
амалиёт раҳбари (устоз) — таълим жараёнининг ишлаб чиқариш билан боглиқ амалий қисмини ўтказиш учун корхона томонидан талаба(лар)га бириктирилган масъул ходим;
шартнома — корхона, олий таълим ташкилоти ва талаба ўртасида дуал таълимни амалга ошириш учун тузилган уч томонлама битим.

Давлат олий таълим ташкилотларининг дуал таълим шакли бўйича қабул параметрларини шакллантириш учун вилоят ҳокимликлари  ҳар йили 1 июнга қадар дуал таълим шаклида талабаларни қабул қиладиган корхоналар имкониятларини ўрганади ва дуал таълим ташкил қилиниши мумкии бўлган корхоналар рўйхатини эълон қилади, ҳар йили 1 сентябрга қадар дуал таълим шаклида ишга қабул қилинган талабаларни дуал таълим ташкил килинадиган корхоналарга бириктириш бўйича корхона, талаба ва олий таълим ташкилоти ўтасида шартномалар имзоланишини ташкил этади, дуал таълим ташкил қилинган корхоналарда талабалар учун яратилган шарт-шароитларнинг доимий мониторингини юритади.
Давлат олий таълим ташкилотларига дуал таълим шакли бўйича талабалар ўқишга олий таълим муассасаларининг бакалавриатига талабаларни ўқишга қабул қилиш тартиби   тўғрисидаги низомга мувофиқ қабул қилинади.
Дуал таълимни ташкил қилиш қуйидаги босқичларни ўз ичига олади: дуал таълим шакли асосида олий маълумотли кадрларни тайёрлашга бўлган талаб ва таклифларни ўрганиш, дуал таълим ташкил этиладиган корхоналар ва олий таълим ташкилотлари рўйхатини шакллантириш, дуал таълим ташкил этиладиган олий таълим ташкилотлари ва таълим йуналишлари (мутахассисликлар) руйхатини иқтисодиёт тармоқларида олий маълумотли кадрларга бўлган эҳтиёжларидан келиб чиқиб шакллантириш, дуал таълим дастурларини ишлаб чиқиш, корхона, олий таълим ташкилоти ва талаба ўртасида уч томонлама шартнома тузиш, корхоналарда кафедра филиалларини ташкил этиш,  талабаларни дуал таълим шакли бўйича	ўқишга қабул қилиш, дуал таълим дастурлари асосида кадрлар тайёрлашни йўлга қуйиш каби босқичларни ўз ичига олади.
Дуал таълимнинг назарий ва амалий қисми муддатлари ҳамкор корхона ва ташкилотлар билан келишилган ҳолда, олий таълим ташкилоти томонидан белгиланади ҳамда ўқув режасида талабаларнинг олий таълим ташкилотида таълим дастурининг назарий ва амалий қисмини, ишлаб чиқариш билан боглиқ амалий қисмларини корхонада ўтказишлари назарда тутилади.
Таълим йўналиши (мутахассислик) хусусиятидан келиб чикиб, талабаларни дуал таълим асосида	бир ҳафтада камида икки кун таълим дастурининг назарий қисмини олий таълим ташкилотида, қолган кунлари эса ишлаб чиқариш билан боглиқ амалий қисмларини корхонада ўтказиш орқали ёки амалиёт шаклида ҳам ташкил этилиши мумкин.
Дуал таълимнинг назарий қисми қонунчилик хужжатларига мувофиқ олий таълим ташкилотида ҳар йили сентябрь ойининг биринчи ҳафтасидан бошлаб ташкил этилади. Корхонанинг тегишли буйруғи асосида дуал таълим бўйича талаба(лар)га тажрибали ходимлардан амалиёт раҳбари (устоз) бириктирилади.
Амалиёт раҳбарига (устозга) корхона томонидан белгиланган тартибда қўшимча	равишда меҳнатга ҳақ  тўлаш тартиби жорий этилади.
Амалиёт раҳбарининг фаолияти корхона томонидан назорат килинади.
Талабага дуал таълим жараёнида корхонадаги фаолияти учун корхона томонидан қонунчилик хужжатларига мувофиқ иш ҳаққи тўланади.
Хулоса ўрнида иқтисодиётнинг барча соҳаларида малакали ва замонавий касбий кўникмаларга эга олий маълумотли кадрларини тайёрлаш ҳамда ёшларнинг касблар ва мутахассисликларни эгаллашга бўлган қизиқишларини қўллаб-қувватлаш учун кенг имкониятлар яратиш, ёшлар таълим олиш билан бирга ҳақиқий иш жойида ўз касбий кўникмаларини ривожлантирадилар.
Бугунги кунда Германияда 1,4 миллион ёшлар дуал таълим шаклида таълим олишади. Германияда ҳар йили 500 минг ўқувчи дуал таълимда иштирок этиш учун корхоналар билан шартнома имзолашга эришади ва 74 фоиз ёшлар ўқишни якунлагандан сўнг иш берувчи билан меҳнат шартномаси имзолашга эришади. Германияда дуал таълимда иштирок этаётган ўқувчиларга иш берувчи томонидан ойига ўртача 930-1200 евро ойлик иш ҳақи тўланади.
[bookmark: _GoBack]Юқорида таъкидлаб ўтганимдек, дуал таълим мамлакатимиз таълим тизимида янги бўлиб, ушбу тизимни ривожлантириш бўйича бир қанча ишлар босқичма-босқич амалга оширилмоқда. Дуал таълим тизими келажакда иқтисодиёт тармоқлари учун етук, тажрибали касб эгаларини етиштириб чиқаришга хизмат қилади. 

